Süff

Wer in de Kerweredd bereits Erwähnung fand,

is noch lang nett uff de sicher Seit in unserm Pfälzer Land!

Bereits letscht Johr hott ich mich iwwer die Kriminalität in Miese beschwert,

do war’s die Raiffesebank die vunn em Spitzbu‘ wurd‘ beehrt.

Diesmol bereicherte sich e paar Langfinger im OTE met Geld vunn fremde Leit,

dort uffem Klo ingesperrt zu sinn, war fer die Geschäftsführer sicherlich kee Freid.

Doch a im kleene kommt es in unserm Dorf zu Gaunersticke,

ich will do mol uff e Ereignis im Sportheem zurickblicke:

E Abteilungsleiter vumm SVM ging dorthin um e Bierche zu drinke,

doch als er no seim Geld suchte war’s ihm zum abwinke,

die 80 Euro, die er bei sich gemennt, war’n fort,

unn er richtete an die annere Gäscht im Sportheem es Wort:

„Kamerade, unner uns muß enner sinn, der nett sauber is,

mei 80 EUR sinn fort unn deshalb is das gewiß!“

Die ausgesprochene Verdächtigunge konnte kee Licht ins Dunkel bringe,

alle Nachforschunge am vermeintliche Tatort, wollte nett gelinge.

Erscht deheem konnt der vermeintlich Beklaute, als er sich umsah

feststelle, daß das Geld immer noch da lag, wo es immer war.

In seine eigene vier Wänd hott er’s verbummelt,

unn sich dann - ganz froh - metem instecke gedummelt.

Der selwe is ah immer sehr uff die Monete bedacht,

do werd kee Dienscht ohne Bezahlung gemacht.

Bei de KUM im Elferrat er ah gere sitzt,

weil anschließend das ehn odder anner Scheinche im Geldbeitel blitzt.

50 EUR sinn dodefor zu bekomme,

so hatt’s zumindescht de Heiner Krück vernomme.

Geglabt hat der das gern,

nun würd er ah gere enner vum Elferrat wer’n.

Doch, daß die Skatbrüder ihm e Bäre uffgebunn hann,

uff die Idee kam er nett, der gutgläubige Mann.

Geld regiert die Welt,

ah wenn enner vum Elferrat was im Sportheem bestellt.

Die Musik spielt em Süff: „Bische im Sportheem unn hasch kee Geld,

guck zuerscht emol deheem unn froh nett, wer hat‘s geklaut in dieser fiesen Welt!“

